
KOMISIONERI PËR MBROJTJEN NGA DISKRIMINIMI 
 

Nr. 1269/2  Prot.                           Tiranë, më  03 . 10 . 2022 

   

 

V E N D I M 

 

Nr.   186 , Datë   03  .  10  .  2022  

 

Bazuar në nenin 32/1/a dhe nenin 33 të ligjit nr. 10221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi mori në shqyrtim 

ankesën nr. 144 Regj., datë 20.09.2022, të një grupi personash
1
, kundër Bashkisë Korçë, me 

pretendimin e diskriminimit për shkak të “racës”dhe “gjendjes ekonomike”. 

 

Në përfundim të shqyrtimit paraprak të ankesës së paraqitur nga subjekti ankues, Komisioneri 

për Mbrojtjen nga Diskriminimi
2
, 

  

K O N S T A T O I: 

  

I. Parashtrimi i fakteve sipas subjekteve ankues. 

Subjektet ankues janë një grup personash, pjesëtarë të komunitetit Rom dhe Egjiptian (R/E), 

banorë të zonës Ish-Fajanca, Korçë, të cilët në parashtrimet e sjella pranë KMD-së, shprehen 

se: “...prej 30 vitesh jetojmë në një zonë të quajtur Ish-Fajanca, Korçë. Në vitet para të 

demokracisë jemi trajtuar si të “pastrehë”, dhe pas vitit 1993 jemi strehuar nga Bashkia në 

këtë zonë, ku jetojnë edhe shumë familje të tjera të komunitetit R/E. Shtëpitë ku jetojmë janë 

të pabanueshme, mbasi nuk kanë as çati, as shtrojë, shiu që bie jashtë në kohë dimri na futet 

brenda. 

Kemi nga viti 1993 që kërkojmë strehim pranë Bashkisë, kemi përgatitur dosje si të pastrehë 

por asnjëherë nuk jemi trajtuar nga ky Institucion sepse kemi patur mungesë të ardhurash, 

dhe jemi diskriminuar për shkak të racës dhe varfërisë. Na thuhet që të futemi në programin e 

subvencionimit të qirasë duke ma thënë që të gjejmë vetë banesë dhe të na subvencionojë 

Bashkia në masën 100%, por kjo gjë është e pamundur, pasi asnjë nuk na jep shtëpi edhe pse 

                                                           
1
 Banorë të zonës ish-Fajanca, Korçë, pjesëtarë të komunitetit R/E. 

2
 Në vijim do t’i referohemi me akronimin KMD ose si Komisioneri. 

i kanë bosh, gjë që ndodh për shkak të stigmatizimit që kanë për ne si komunitet. Ka qenë 

shpeshherë mundësia që Bashkia të na trajtojë me banesat sociale, por nuk e kanë bërë”. 

Në përfundim të ankesës, subjektet ankues ka kërkuar nga Komisioneri, t’u rregullohen 

provizorisht banesat që të jenë të jetueshme, dhe më pas të gjendet sa më parë mundësia e 

strehimit dinjitoz të tyre. 

II. Nga shqyrtimi paraprak i ankesës, u konstatua se: 

Në nenin 1 të ligjit nr. 10221, datë 04.02.2010 “Për Mbrojtjen nga Diskriminimi”, të 

ndryshuar, përcaktohet se: “Ky ligj rregullon zbatimin dhe respektimin e parimit të barazisë 

dhe mosdiskriminimit në lidhje me racën, etninë, ngjyrën, gjuhën, shtetësinë, bindjet politike, 

fetare ose filozofike, gjendjen ekonomike, arsimore ose shoqërore, gjininë, identitetin gjinor, 

orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen 

civile, vendbanimin, gjendjen shëndetësore, predispozicionet gjenetike, pamjen e jashtme, 

aftësinë e kufizuar, përkatësinë në një grup të veçantë, ose me çdo shkak tjetër”. 

Diskriminimi përkufizohet nga ligji “Për Mbrojtjen nga Diskriminimi”, i ndryshuar
3
, në 

nenin 3, pika 1, si: “Çdo dallim, përjashtim, kufizim ose preferencë, bazuar në cilindo shkak 

të përmendur në nenin 1 të këtij ligji, që ka si qëllim ose pasojë pengesën ose bërjen të 

pamundur të ushtrimit në të njëjtën mënyrë me të tjerët të të drejtave e lirive themelore të 

njohura nga Kushtetuta e Republikës së Shqipërisë, aktet ndërkombëtare të ratifikuara nga 

Republika e Shqipërisë, si dhe nga ligjet në fuqi”. 

Në bazë të nenit 7, të LMD-së, mbrojtja nga diskriminimi garantohet ndaj çdo veprimi ose 

mosveprim të autoriteteve publike ose të personave fizikë a juridikë që marrin pjesë në jetën 

dhe sektorët publikë ose privatë, që krijojnë baza për mohimin e barazisë ndaj një personi apo 

grupi personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta ose të ngjashme, në krahasim me persona të tjerë ose grupe të 

tjera personash.  

Nga shqyrtimi paraprak i parashtrimeve dhe dokumentacionit të depozituar nga ankuesit 

pranë KMD-së, konstatohet se: 

 

- Nga dokumentacioni e informacioni i përcjellë nga subjektet ankues pranë 

Komisionerit, nuk provohet që ata të kenë paraqitur ndonjë kërkesë formale zyrtare 

pranë institucionit të Bashkisë Korçë, lidhur me problematikën e tyre përsa i takon 

strehimit. 

- Nga komunikimi i ankuesve (grupit të personave) me përfaqësuesen e Zyrës Rajonale 

Korçë, të KMD-së, evidentohet se ata kanë pohuar që kërkesat i kanë paraqitur 

verbalisht pranë Bashkisë dhe se nuk kanë depozituar asnjë kërkesë zyrtare me 

shkrim. 

                                                           
3 Referuar në vijim me akronimin LMD. 

Në këto kushte, Komisioneri vlerëson se, në bazë të rrethanave të shpjeguara, 

dokumentacionit të depozituar  e pretendimeve të subjekteve ankues, nuk ka informacion të 

mjaftueshëm a provë që të dokumentojë faktin se ata i janë drejtuar institucionit të Bashkisë 

për të adresuar problematikën e strehimit të tyre dhe të kenë kërkuar zgjidhje konkrete. 

Çdo person i interesuar, i cili pretendon se i është shkelur, mohuar apo cënuar një e drejtë e 

ligjshme nga një institucion publik, në rastin konkret Bashkia Korçë, mund të ushtrojë të  

drejtën e ankimit administrativ, apo mund të kërkojë mbrojtjen e të drejtave të tij edhe me anë 

të një mjeti tjetër ligjor, që është padia e cila ngrihet përpara Gjykatës kompetente. Si rregull, 

padia paraqitet pasi është ndjekur më parë rruga administrative.  

Lidhur me sa për lart, Komisioneri vëren se, ankuesit fillimisht duhet të paraqesin kërkesën e 

tyre të formalizuar në formë shkresore pranë institucionit të Bashkisë, përsa i takon 

problematikës së strehimit dhe kërkesave të tyre, dhe në varësi të përgjigjes apo masave që 

mund të ndërmarrë ky Institucion, mund të vijohet me tej nga ankuesit. 

 Komisioneri gjykon se, problematika e ngritur nga ankuesit si dhe pretendimet e tyre për 

çështjen e strehimit mund edhe të zgjidhen nga ana e Bashkisë pasi ajo të jetë njohur e marrë 

dijeni lidhur me të, por në kushtet kur vetë ky grup personash/ankuesit nuk e kanë ngritur si 

kërkesë e problematikë pranë Bashkisë, kjo e fundit prezumohet se nuk ka dijeni lidhur me 

kërkesën dhe pretendimin e këtij grupi personash/banorë të Ish-Fajancës Korçë. Dhe për 

rrjedhojë as nuk ka si të pretendohet të marrë masa për zgjidhjen e kësaj problematike. 

Në këto kushte, KMD, vë në dukje faktin se për shqyrtimin e kësaj ankese nuk ekzistojnë 

indicie të mjaftueshme për të filluar një procedim administrativ. Në parim, duhet të ekzistojnë 

fakte dhe prova konkrete që dëshmojnë për trajtim të pabarabartë, si dhe duhet të ketë 

informacion të mjaftueshëm për të iniciuar një hetim administrativ.   

Zakonisht i takon personit që ngre pretendimin të bindë organin vendimmarrës për ndodhinë 

e diskriminimit. Megjithatë, mund të jetë veçanërisht e vështirë të demonstrohet se trajtimi i 

diferencuar ndodhi për shkak të një karakteristike të mbrojtur të veçantë. Kjo ndodh ngaqë 

motivi pas trajtimit të diferencuar shpesh ekziston vetëm në mendjen e “keqbërësit”.  

Për shkak se “keqbërësi” i pretenduar është në posedim të informacionit të nevojshëm për të 

provuar një pretendim, ligji për mbrojtjen nga diskriminimi lejon që barra e provës të ndahet 

me “keqbërësin” e pretenduar
4
. Parimi i ndarjes së barrës së provës është i përcaktuar në të 

drejtën e BE-së
5
, në KEDNJ, në legjislacionin kombëtar: Kodin e Procedurës Adminstrative 

dhe LMD. 

 

Barra e ndarë e provës nënkupton faktin që, ankuesi/paditësi duhet të sjellë prova të 

mjaftueshme për të treguar se trajtimi diskriminues mund të ketë ndodhur. Kjo do të ngrejë 

prezumimin e diskriminimit, të cilin subjekti ndaj të cilit ngrihet pretendimi, më pas duhet ta 

hedhë poshtë. 

                                                           
4
 Shpjegimi sipas “Manualit për Ligjin për Mbrojtjen nga Diskriminimi” (Handbook / FRA) 2010. 

5
 Praktika e GJEDNJ-së është të shohë të gjitha provat në tërësi, duke u bazuar në faktin se është shteti ai që 

shpesh ka në kontroll shumicën e informacionit të nevojshëm për të provuar një pretendim. 

Bazuar në  nenin 82, pika 2 të Kodit të Procedurave Administrative,  përcaktohet se: “Në 

rastet kur pala paraqet prova mbi të cilat bazon pretendimin për sjelljen diskriminuese dhe 

në bazë të të cilave mund të prezumohet se ka pasur diskriminim, pala tjetër dhe/ose organi 

publik detyrohet të provojë se faktet nuk përbëjnë diskriminim, pavarësisht nga detyrimi i 

organit publik për të vënë në dispozicion të palëve provat e zotëruara prej saj”. 

 

Neni 33, pika 7/1 e LMD, ka parashikuar se: “Në rastet kur pala ankuese paraqet fakte mbi 

të cilat bazon pretendimin për sjelljen diskriminuese dhe në bazë të të cilave mund të 

prezumohet se ka pasur diskriminim, pala tjetër, kundër së cilës është paraqitur ankesa, 

detyrohet të provojë se faktet nuk përbëjnë diskriminim”. 

 

Duke qenë se pala kundër të cilës drejtohet ankesa disponon gjithë informacionin dhe 

dokumentacionin e nevojshëm për të provuar bazueshmërinë e pretendimeve, legjislacioni i 

ka  transferuar barrën e provës palës kundër të cilës është paraqitur ankimi, kur vihet re se 

prima facie është ngritur një pretendim për diskriminim. Pala kundër të cilës është paraqitur 

ankesa ka barrën e provës të provojë se trajtimi i diferencuar nuk është diskriminues. 

 

Sa më sipër, ankuesi duhet të krijojë një prezumim të diskriminimit (diskriminimi prima 

facie), barra më pas kalon tek subjekti që pretendohet se ka kryer diskriminimin, i cili duhet 

të tregojë se ndryshimi në trajtim nuk është diskriminues.  

 

Në këto kushte, KMD, vë në dukje faktin se për shqyrtimin e kësaj ankese nuk ekzistojnë 

indicie të mjaftueshme për të filluar një procedim administrativ. Në parim, duhet të ekzistojnë 

fakte dhe prova konkrete që dëshmojnë për trajtim të pabarabartë apo të padrejtë, për të 

iniciuar një hetim administrativ. Subjektet ankues nuk sollën asnjë fakt apo provë që t’i ishin 

drejtuar Bashkisë Korçë lidhur me adresimin e problematikës së tyre e mosmarrjen e masave 

nga ana e këtij Institucioni. Për rrjedhojë, në mungesë të këtij fakti, nuk mund të krijohet 

prezumimi i diskriminimit ndaj tyre, për shkak të mosmarrjes së masave e moszgjidhjes së 

kësaj problematike, për të cilën fillimisht duhet ta adresonin pranë Bashkisë. 

Për sa më sipër, referuar nenit 33/4/ç, të ligjit nr. 10221/2010 “Për Mbrojtjen nga 

Diskriminimi”, të ndryshuar, i cili citon se: “Ankesa nuk pranohet nëse është haptazi e 

pabazuar ose nuk ka informacion të mjaftueshëm për të bërë të mundur një hetim”, ankesa 

nuk mund të pranohet dhe për rrjedhojë nuk mund t’i nënshtrohet procedurave të mëtejshme 

të parashikuara në ligj për shqyrtimin e saj. 

Pra, konkludojmë se nuk plotësohen kriteret ligjore të përcaktuara nga ligji nr. 10221/2010 

“Për Mbrojtjen nga Diskriminimi”, i ndryshuar, për pranimin e ankesës pranë Komisionerit 

për Mbrojtjen nga Diskriminimi. 

Komisioneri për Mbrojtjen nga Diskriminimi i rekomandon subjekteve ankues, që, fillimisht 

të paraqesin kërkesën e tyre për strehim, pranë Bashkisë Korçë. Në varësi të masave të 

ndërmarra nga ana e Bashkisë, ankuesit mund të vijojnë me ankiminin e tyre kundrejt 

Bashkisë në instituciuonet e tjera, përfshirë edhe Komisionerin për Mbrojtjen nga 

Diskriminimi. 

 

Gjithashtu, për problematikën e tyre, Komisioneri rekomandon subjektet ankues, se mund t’i 
drejtohen për ofrimin e ndihmës ligjore falas, Komisionit Shtetëror për Ndihmën Juridike

6
, 

ose Shërbimit Ligjor Falas
7
. 

 

 

PËR KËTO ARSYE: 
 

Mbështetur në nenin 21/1, nenin 32, pika 1/a, si dhe nenin 33, pikat 1, 4/ç dhe 10 të ligjit nr. 

10221/2010 “Për Mbrojtjen nga Diskriminimi”, të ndryshuar,  

 

Komisioneri për Mbrojtjen nga Diskriminimi, 

 

 

V E N D O S I: 
 
 

1. Mospranimin e ankesës nr. 144 Regj., datë 20.09.2022, të subjekteve ankues/grup 

personash banorë të Ish-Fajancës Korçë, kundër Bashkisë Korçë pasi nuk plotësohen 

kriteret përkatëse të parashikuara nga ligji 10221/2010 “Për Mbrojtjen nga 

Diskriminimi”, i ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni e këtij vendimi. 

 

 

 

KOMISIONERI 

 
Robert GAJDA 

 

 

                                                           
6
 Me adresë: Pranë Ministrisë së Drejtësisë, Blv. “Zogu i Parë”, Tiranë. 

7
 Me adresë: Bulevardi: “Bajram Curri”, Pall: “Agimi”, Shk. 18, Ap. 322, Tiranë, Nr.tel: 0422 53113. 

